გრძელდება თანამშრომლობა აშშ.-ს ბიბლიოთეკებთან 
საქართველოს პარლამენტის ეროვნული ბიბლიოთეკის საზოგადოებასთან ურთიერთობისა და კულტურული პროგრამების განყოფილების მთავარი სპეციალისტი, მაია სიმონიშვილი ამა წილის ოქტომბერ-ნოემბერში სტიპენდიით იმყოფებოდა ამერიკის შეერთებულ შტატებში, იელის უნივერსიტეტის ბიბლიოთეკაში სტაჟირებისთვის. პროგრამას აფინანსებდა საერთაშორისო სახელოვნებო  ორგანიზაცია  CEC ArtsLink (ნიუ იორკი). აღნიშნული ორგანიზაცია  1962 წლიდან მოქმედებს და მისი  მიზანია ცენტრალური ევროპის, რუსეთის, ცენტრალური აზიისა და კავკასიის ქვეყნებიდან კონკურსის საფუძველზე შერჩეული ხელოვანებისა და არტ-მენეჯერების მიწვევა შესაბამის ამერიკულ ორგანიზაციებში გამოცდილების მიღებისთვის. ორგანიზაციის სპონსორია სხვადასხვა ამერიკული სააგენტოები, ფონდები და კერძო პირები. 
http://www.library.yale.edu/international/profiles/simonishvili.html
იელის უნივერსიტეტის ბიბლიოთეკა ამერიკის შეერთებულ შტატებში სიდიდით მეორე, ხოლო მსოფლიოში კი მეშვიდეა. იელის უნივერსიტეტი მსოფლიოს საუკეთესო უნივერსიტეტების ათეულში შედის და ძირითადად, ამერიკის შეერთებული შტატების სახელმწიფო მოღვაწეებსა და მკვლევრებს ამზადებს. 
იელის ბიბლიოთეკა ერთ-ერთი უმდიდრესი ბიბლიოთეკაა რესურსების მრავალფეროვანი სპექტრით, საერთაშორისო გამოცდილების სპეციალისტებით, კოლექცია 13 მილიონ ერთეულს ითვლის, მათ შორის, შუმერული დამწერლობის ნიმუშებს, ხოლო ათეულობით ათასი რარიტეტული გამოცემა  ბაინეკეს რარიტეტისა და ხელნაწერთა ბიბლიოთეკაში ინახება. ბიბლიოთეკის უმდიდრესი კოლექცია  თანამედროვე მოთხოვნების შესაბამისად აღჭურვილ  22 შენობაშია დაცული.  
იელის უნივერსიტეტის ბიბლიოთეკაში სტაჟირებისას, მაია სიმონიშვილს შესაძლებლობა მიეცა, გაცნობოდა საბიბლიოთეკო ორგანიზაციისა და მენეჯმენტის მუშაობის ყველა ასპექტს, განსაკუთრებით, სლავური და აღმოსავლეთ ევროპის კოლექციებზე მუშაობის, ბიბლიოთეკის  განვითარებისა და საერთაშორისო პროგრამების, სახელოვნებო მასალების დიგიტალიზაციის, ბიბლიოთეკარებისთვის განათლებისა და პროფესიული განვითარების სფეროებში;იგი ეწვია სტერლინგის მემორიალურ ბიბლიოთეკას, ბაინეკეს რარიტეტთა და ხელნაწერთა ბიბლიოთეკას, სოციალური მეცნიერების, წიგნის ხელოვნების ბიბლიოთეკას, დიგიტალური მასალების მომზადების ჯგუფს, კატალოგიზაციისა და მონაცემთა ბაზების დეპარტამენტს,  საბიბლიოთეკო განვითარებისა და კომუნიკაციების დეპარტამენტს, კინოსტუდიას სტუდენტებისთვის, იელის ხელოვნების გალერეას.  მრავალრიცხოვანი შეხვედრების დროს, მაია სიმონიშვილს შესაძლებლობა მიეცა, ამერიკელი კოლეგებისთვის გაეცნო საქართველოს პარლამენტის ეროვნული ბიბლიოთეკის მუშაობა და უახლესი მიღწევები როგორც საერთაშორისო, ისე   ადგილობრივ კულტურულ ორგანიზაციებთან თანამშრომლობის პერსპექტივები. ამერიკელმა კოლეგებმა სურვილი გამოთქვეს, შეძლებისდაგვარად დაეხმარონ საქართველოს პარლამენტის ეროვნულ ბიბლიოთეკას, უახლოეს მომავალში იგეგმება ბოლო პერიოდის ძვირადღირებული გამოცემების საჩუქრად გამოგზავნა ეროვნული ბიბლიოთეკისთვის. 
ამერიკის შეერთებულ შტატებში ვიზიტისას, იელის უნივერსიტეტის ხელშეწყობით, მაია სიმონიშვილი დაესწრო ნიუ–ორიკის საჯარო ბიბლიოთეკაში  ,,გლობალური რესურსების ქსელის“ მიერ მოწყობილ საერთაშორისო ფორუმს ელექტრონული მედიისა და ახალი ამბების მონაცემთა ბაზის შექმნის საკითხებზე   Electronic Media and the Preservation of News და გაცნობოდა ნიუ იორკის საჯარო ბიბლიოთეკის  საზოგადოებრივი პროგრამების განყოფილების მუშაობას; აგრეთვე, დასწრებოდა  ამერიკის შეერთებული შტატების კონგრესის ბიბლიოთეკის www.loc.gov ევროპის  განყოფილების, კონგრესის კვლევითი სამსახურის,საზოგადოებასთან ურთიერთობის ოფისის, სტრატეგიული ინიციატივების ოფისის,  დიგიტალური გამოფენების ოფისის, მსოფლიოს დიგიტალური ბიბლიოთეკების ოფისის წარმომადგენლობის მუშაობის პროცესს; შეხვდა    ნიუ ჰევენის ღია საჯარო ბიბლიოთეკისა და კონექტიკუტის შტატის მთავარი ბიბლიოთეკის თანამშრომლებს, ინდიელთა მუზეუმისა და მოჰიგანის ტომის წარმომადგენლობას. სტაჟირების დასრულების შემდეგ, მაია სიმონიშვილი მივლინების საფუძველზე ეწვია აშშ.-ს საბიბლიოთეკო და სახელოვნებო ორგანიზაციებს ქართული მასალების შესახებ ინფორმაციის მოპოვების მიზნით.
ამერიკის შეერთებული შტატების ლიდერი  ბიბლიოთეკების წარმომადგენლებმა საქართველოს პარლამენტის ეროვნულ ბიბლიოთეკასთან თანამშრომლობის სურვილი გამოთქვეს, ხოლო საქართველოსა და მის მოსახლეობას მშვიდობა, წარმატებები და წინსვლა უსურვეს. 
დამატებითი ინფორმაცია იხილეთ: http://www.library.yale.edu
